
Denboraldi berrirako prest 

Lehen jende oldearen zain daude dagoeneko Euskal Herriko kostaldeko hondartzak 
Ainara Arratibel - Donostia 

«Batzuek gozatzeko, besteek lan egin behar dute», dio esaerak. Hondartzetan ere halaxe da. Ekainaren 1ean hasiko da aurtengo denboraldia, eta maiatz hasieratik langile mordoa dabil lanean, jendeak itsasoaz eta eguzkiaz gozatu ahal izateko. 

Donostian, lau dira txukundu eta egokitu beharreko tokiak: Ondarreta, Kontxa, Zurriola eta Santa Klara. Donostiako Udaleko Hondartza Departamentuak kudeatzen ditu laurak. Dena den, enpresa askoren laguntza dute. «Lan asko eta asko orain egin behar dira. Izan ere, neguan egitea alferrik da», dio departamentuko teknikari Jon Landak. Hori bai, garbi utzi nahi izan du urte guztian egiten dutela lan: «Neguan eta udazkenean ere ibiltzen da jendea hondartzan; beraz, ondo zainduta egon behar dute». 

Mantentze lanez eta zerbitzuez arduratzen dira, batez ere. Hondartza berdintzea da egiten duten lan aipagarriena: «Itsasertza salbu, beste guztia berdintzen dugu. Eguzki oihalak jartzeko eta jendea eroso etzateko, ezinbestekoa da». Makinak dituzten arren, ez da lan erraza: «Haizeteen ondorioz, neguan, hondarra asko mugitzen da». Joan den astetik daramate horretan lanean. 

Hondartzan sartu-irtenak egiteko eskailera eta aldapa guztiek ere prest egon behar dute ekainaren 1erako: «Aldatu, egokitu... beti dago zereginen bat». Donostian, gainera, beraiei dagokie Kontxako baranda zaintzea: «Egunotan hainbat langile dabiltza okerren dauden zatiak margotzen». 

HONDARTZA, APAIN-APAIN. Bestalde, neguan bezala, gauero hondartza garbitzen dute. Zigarro hautsekin dute arazo gehien. Hori dela eta, bai Donostiako Udalak eta bai Gipuzkoako Foru Aldundiak hautsontziak banatzen dituzte urtero. Gainera, hondartza guztietan zakarrontzi mordoa ipiniko dute: «Batzuk ontziak eta plastikoa botatzeko izango dira, eta besteak, zabor organikoetarako». Datozen urteetan, beste zakarrontzi mota bat ere jarri nahi dute, gehiago birziklatu ahal izateko. 

Ekainaren 15ean jarriko dute abian eguzki oihalen eta aulkien zerbitzua. Denera, 1.465 eguzki oihal paratuko dituzte: 739 Kontxan, 479 Ondarretan eta 247 Zurriolan: «Gora doan zerbitzua da. Gero eta eskaera gehiago ditugu». Eguzki oihal bat eskuratzen duenak hurrengo urtean ere aukera du horrekin jarraitzeko: «Apirilean ordainketa egiten ez badute, eguzki oihala libre geratzen da. Beraz, zozketa bat egiten da nork eskuratuko duen argitzeko». Aulkiak, berriz, etxetik eraman daitezke, edo han bertan alokatu. 

Balizaje eta seinalizazio lanak dira duten beste ardura garrantzitsuenetakoa. Aurten, gainera, berritasunak izango dira: «Seinalizazioa ikusgarriagoa izango da, eta ingurumenaren aldeko mezuak izango ditu, besteen artean». Horrekin batera, balizajea izaten da hondartza gehienek izaten duten arazoetako bat. Surflariak, itsasontziak, igerilariak... Denek izan behar dute eroso eta lasai ibiltzeko tokia, inori enbarazurik egin gabe. Zurriolan surflariekin izaten dira istiluak: «Halakorik ez gertatzeko gune berezi bat jarri dugu igeri egiteko. Gainerakoa surflarientzat izango da. Iaz, probaren bat egin genuen, eta nahiko ondo irten zen». Kontxan eta Ondarretan, berriz, itsasontziak bereizteko erabiliko dituzte balizak. 

Adinekoek zein ezinduek hondartzaz, itsasoaz gozatzeko ere, hainbat zerbitzu izango dira: «Kontxan bi ibilgailu berezi ipiniko ditugu». Aldagela zerbitzua, megafonia, iturriak eta dutxak dira beste zerbitzuak. Eguraldiaren antzera, hondartzak ere udako itxura hartzen ari dira. 

Xabin Zuloaga Garbitzailea 

«Ez da batere erraza zigarro hautsak hondarretatik kentzea» 

A.A. - Donostia 

Euskal Herriko hondartza askok dute Europako Batasunak ematen duen ikurrin urdina. Hondartzak garbi daudela esan nahi du horrek. Horretan zerikusi handia dute urte guztian haiek garbitzen aritzen direnek. Haietako bat da Xabin Zuloaga. Egunotan lanez lepo dabiltza, denboraldiari begira azken garbiketak egiten ari baitira. Uda amaitu arte ere ez dute atsedenik izango. Oporretarako baino gehiago, lanerako egunak dira beraientzat ekaina, uztaila eta abuztua. 

Zein da zuen lana? 

Hondartzak garbitzeaz arduratzen gara. Bi zabor mota daude: itsasoak ekartzen duena eta jendeak sortutakoa. Handienak erratzarekin kentzen ditugu, eta gainerakoak, makina batzuekin. Ondarretan eta Kontxan gauez egiten dugu lan, eta Zurriolan, egunez. Sarrerako eskailerak ere garbitzen ditugu. 

Aste hauetan lan gehiago al duzue? 

Bai. Garbitzeaz gain, udarako zakarrontziak jartzen ari gara. Gainera, neguan hainbat gunetan sortu den goroldioa eta belarra ere kentzen dugu. Dena txukun-txukun egotea da gure zeregina. Bestalde, uretan dagoen zikinkeria ere kentzen dugu udan. Lehengo astetik langile kopurua handitu egin da gure sailean. 

Urtetik urtera lan gehiago al duzue? 

Ez. Nabaritzen dugu jendea ohartu dela zein garrantzitsua den hondartzak garbi edukitzea. Gero eta gehiago erabiltzen dituzte hautsontziak eta zakarrontziak. 

Zein hondartzetan pilatzen da zikinkeria gehien? 

Itsasotik datorren zikinkeria gehien Zurriolan biltzen dugu. Dena den, mareen arabera egoten da hori. Gainontzean, Kontxa da zikinena. Azkenaldian gazteak hara joaten dira edatera, eta botila eta zabor mordoa uzten dute han. Denen artean garbiena Ondarreta da. 

Zer esango zenioke hondartzara doan jendeari? 

Zigarro hautsak eta beirazko botilak zakarrontzira botatzeko; oso arriskutsuak dira haurrentzat. Gainera, ez da batere erraza zigarro hautsak hondarretik kentzea.  

Hondartza zaintzen 

Uretan eta hondarrean izaten diren arazoak konpontzea da sorosleen zeregina 
A.A. - Donostia 

Hondartzako zerbitzu garrantzitsuenetakoa da sorosleena: «Ez dugu Ameriketako Estatu Batuetako hainbat telesailetan agertzen diren sorosleekin parekatzerik nahi. Hori baino askoz serioagoa da gure lana. Ez da udan diru apur bat irabazteko lan arrunt bat», dio Gurutze Gorriko kide Andoni Saratxok. Gurutze Gorria arduratzen da, hain zuzen, Gipuzkoako hondartza gehienen sorospen zerbitzuaz. 

Lanaren garrantzia kontuan hartuta, sorosle izan nahi dutenek proba gogorrak gainditu behar izaten dituzte. Donostian, maiatzaren 13 eta 14an egin zituzten. Denera 44 lagunek eman zuten izena, eta 34k lortu zuten probak gainditzea. «Oso pozik gaude, maila oso ona izan baita. Taldea oso polita da, esperientzia dutenak eta hasiberriak batzea lortu baitugu», dio Donostiako hondartzetako koordinatzaile Marcelo Peruchenak. Ez zuten erronka erraza: 1.500 metro igerian eta 1.600 metro korrika: «Proba gogorra da. Izan ere, igeriketa eta korri egitea tartekatu egiten dira. Beraz, oso ondo egon behar duzu prestatua. Giharrek izugarri sufritzen dute». Hasierako eta amaierako egoera fisikoa eta korri nahiz igeri egiteko modua hartzen dituzte kontuan. Ondoren, 5 metrora dagoen 70 kiloko panpina bat atera behar izaten dute ur azpitik. 

Dena den, soroslea ez da igerian eta korrika ondo moldatzen den pertsona bat soilik: «Hondartzan dagoen jendearekin komunikatzen jakin behar du. Beraz, harremanetarako duten gaitasuna eta lan egiteko duten jarrera eta gogoa ere aintzat hartzen ditugu». 

Probak gainditu ostean, trebakuntza ikastaro bat egiten dute. Gehienek atzo amaitu zuten ikastaroa: «Berritasun nagusia bihotz-biriketako arnasketarako protokoloa izan da. Izan ere, ekainaren 1etik aurrera aldatu egingo da, eta berriro ikasi behar izan dute guztiek». Halaber, itsasoari eta eguraldiari lotutako gauzak ere ikasi dituzte. 

Prebentzioa da prestakuntzaren xedea: «Gure helburua sorosleek ahalik eta lan gutxiena egitea da. Gorabehera gutxi izan direla esan nahiko luke horrek, eta hori onuragarria da guretzat». Horretarako, itsasertzean egongo dira sorosleak: «Jendeak ikusi egin behar gaitu, eta dituen zalantzak galdetu». 

Galdetzearekin batera, derrigorrezkoa da sorosleen aginduak betetzea. Ikurrin gorria dagoenean izaten dute arazo gehien: «Debekatua egon arren, jende asko uretan sartzen da. Berez, sorosleak ez gaude behartuak hari laguntzera joatea. Izan ere, legez, debekatua dago uretan sartzea. Baina, normalean joan egiten gara, eta hori oso arriskutsua da». Dena den, halako egoerak gutxitu egin dira prebentzioari esker.  

Prebentzioa eta komunikazioa dituzte aurtengo udarako xedeak 

